
Anak muda kita akan menjadi 
pemimpin Keluarga Malaysia 

pada masa hadapan. 
Oleh itu, mereka perlu terus 

dibimbing dan diberi sokongan 
untuk bersama mencorak 

masa depan Malaysia.

“

”YAB Dato’ Sri Ismail Sabri Bin Yaakob
Perdana Menteri Malaysia





Assalamualaikum warahmatullahi wabarakatuh dan salam sejahtera. 

Keusahawanan merupakan aspek penting dan pemangkin kepada pembangunan ekonomi sesebuah 
negara.  Keusahawanan juga berupaya meningkatkan taraf hidup masyarakat dan mencipta kekayaan 
serta peluang pekerjaan. Dalam usaha untuk melahirkan lebih ramai usahawan dalam kalangan 
mahasiswa di institusi pengajian tinggi dan menerapkan nilai-nilai keusahawanan, para mahasiswa 
perlu diberi pengetahuan melalui perkongsian sebenar tentang dunia perniagaan.

Justeru, buku Usahawan Siswa: Memeta Haluan,  Melakar Jaya ini dapat di manfaatkan sepenuhnya 
oleh pelajar dan usahawan pelajar kerana kesemua usahawan pelajar berkongsi bukan setakat 
kejayaan tetapi juga cabaran dan liku-liku yang dihadapi oleh mereka dalam menjalankan perniagaan.  
Penghasilan buku yang berkonsepkan kajian kes ini diharap di manfaatkan sebaik mungkin bukan 
sahaja untuk panduan usahawan pelajar malahan juga dalam sesi pengajaran dan pembelajaran. 

Buku ini juga akan menjadi panduan asas kepada mana-mana pelajar untuk menceburi bidang 
keusahawanan semasa dalam pengajian atau selepas menamatkan pengajian masing-masing. Setiap 
kisah yang dikongsi merangkumi pelbagai bidang perniagaan sudah tentu akan dapat memberi ilham 
dan panduan yang sangat signifikan agar usahawan pelajar yang ingin menceburi bidang perniagaan 
yang sama tidak melakukan kesilapan yang serupa. Selain itu, kisah-kisah kejayaan juga sudah tentu 
akan memberi inspirasi kepada usahawan pelajar untuk mengikuti jejak langkah yang sama bahkan 
berupaya melakukan sesuatu yang lebih baik. Kejayaan mereka dalam mejalankan perniagaan diharap 
bukan sahaja dapat memberi manfaat kepada diri mereka sendiri tetapi juga dapat meningkatkan 
ekonomi keluarga dan menaikkan nama institusi pengajian tinggi masing-masing.

Institusi pengajian tinggi juga perlu memainkan peranan proaktif dan sentiasa berusaha untuk 
melahirkan lebih ramai lagi usahawan dalam kalangan pelajar terutamanya usahawan yang 
berfokuskan inovasi dan digital.  Ini adalah bertepatan dengan aspirasi kerajaan agar melalui 
keusahawanan ini akan melahirkan lebih ramai pencipta kerjaya yang berupaya mencipta lebih 
banyak peluang pekerjaan kepada masyarakat. Kisah-kisah usahawan pelajar ini diharap akan dapat 
membangkitkan semangat mahasiswa agar lebih kreatif, cekal dan berdaya saing dalam menjalankan 
perniagaan semasa mereka berada di kampus atau selepas tamat pengajian di institusi pengajian 
tinggi. 

Saya ingin mengucapkan jutaan terima kasih kepada Jawatankuasa Penulisan buku Usahawan Siswa: 
Memeta Haluan, Melakar Jaya iaitu unit keusahawanan bahagian dasar KPT dan pasukan editorial 
daripada Unversiti Malaysia Kelantan (UMK).  Tahniah dan syabas!

Dr. Noraini Ahmad
Menteri Pengajian Tinggi

Tinta Harapan



Assalamualaikum w.b.t. dan salam sejahtera kepada 
semua.

Salah satu misi teras Kementerian Pengajian Tinggi 
adalah memastikan siswazah mendalami dan 
menghayati semangat keusahawanan. Kementerian 
juga sentiasa berusaha untuk mewujudkan Ekosistem 
keusahawanan holistik akan dapat melahirkan lebih 
ramai mahasiswa yang berhasrat untuk terlibat dalam 
keusahawanan sebagai pilihan kerjaya utama mereka. 
Untuk tujuan itu, pihak Kementerian melalui unit 
keusahawanan, bahagian dasar KPT mengilhamkan agar 
kisah-kisah kejayaan dan liku-liku yang dihadapai oleh 
usahawan pelajar atau usahawan graduan dibukukan 
untuk menjadi rujukan dan panduan kepada semua 
mahasiswa institusi pengajian tinggi.

Justeru daripada ilham tersebut maka lahirlah buku 
Usahawan Siswa: Memeta Haluan, Melakar Jaya.  Buku 
yang berkonsepkan kajian kes digarap dengan gaya 
penceritaan dan penulisan santai agar mudah difahami 

dan lebih dekat di hati pelajar-pelajar institusi pengajian 
tinggi.  Melalui buku tersebut, usahawan pelajar atau usahawan graduan berkongsi bagaimana 
mereka mula bertapak dalam dunia perniagaan, liku-liku dan cabaran yang dihadapi dan intipati resepi 
kejayaan mereka dalam menjalankan perniagaan mereka.

Sudah tiba masanya untuk siswazah mempunyai kemahiran dan pengetahuan yang jitu dalam 
keusahawanan seterusnya menjadikan keusahawanan sebagai pilihan.  Saya ingin mengambil 
kesempatan ini untuk mengucapkan terima kasih bagi pihak Kementerian Pengajian Tinggi kepada 
semua penulis yang mewakili institusi pengajian tinggi masing-masing, unit keusahawanan KPT 
dan pasukan editorial yang diketuai oleh Prof. Dr. Nik Maheran Nik Muhammad, Timbalan Naib 
Canselor (Akademik & Antarabangsa), Universiti Malaysia Kelantan atas komitmen dan dedikasi 
dalam menghasilkan buku kisah usahawan mahasiswa sebagai sumber rujukan kepada semua IPT. 
Saya pasti dengan semangat kerja berpasukan dan komitment yang yang ditunjukkan, kita akan dapat 
menghasilkan sesuatu yang lebih besar pada masa akan datang.

Wassallam

Dr. Mazlan Yusoff
Ketua Setiausaha
Kementerian Pengajian Tinggi

Bicara Ilham



Inspirasi KEUSAHAWANAN

“Pendedahan mahasiswa IPT dalam bidang keusahawanan bukan sahaja 
mampu memperkasakan kebolehpasaran graduan dengan pengetahuan 
meluas malah mampu meningkatkan pembangunan ekonomi tempatan selain  
membantu kadar pengangguran dalam kalangan mahasiswa. Pengalaman 
inilah yang menjadikan nilai tambah kepada mahasiswa terus melakar 
kejayaan dalam menghadapi dunia sebenar setelah bergraduat”

Dr. Mohd Zabri Yusoff
Timbalan Ketua Setiausaha (Dasar)

Kementerian Pengajian Tinggi

“KPT telah berjaya mencapai hasrat melahirkan graduan pencipta kerjaya 
yang menjadi salah satu agenda utama pendidikan dalam keusahawanan. Hasil 
inisiatif dan program-program dijalankan oleh pihak Universiti, Politeknik 
dan Kolej Komuniti masing-masing telah mendorong minat mahasiswa untuk 
menjadi seorang usahawan berjaya”

Prof. Dato’ Dr. Husaini Omar
Ketua Pengarah
Kementerian Pengajian Tinggi

“Pihak Universiti telah membuka seluasnya peluang dan ruang kepada 
mahasiswa dalam menggilap potensi diri menjadi seorang usahawan. 
Kejayaan-kejayaan yang diraih usahawan pelajar dan graduan mampu 
memberi sumber inspirasi kepada mahasiswa lain untuk meneroka bidang 

keusahawanan yang dikatakan sebagai satu kerjaya pilihan”

Prof. Dr. Nik Maheran Nik Muhammad
Ketua Pengarang

KATA PENGANTAR

Selayang Pandang
Pembentukan masyarakat Malaysia yang memiliki pemikiran keusahawanan 
merupakan antara faktor pemangkin yang berupaya untuk menjadikan Malaysia 
sebagai sebuah negara keusahawanan yang unggul menjelang tahun 2030, seperti 
yang dihasratkan oleh Dasar Keusahawanan Nasional (DKN) 2030. Peranan besar dan 
penting ini merupakan sebahagian daripada tanggungjawab Kementerian Pengajian 
Tinggi (KPT) dan Institusi Pendidikan Tinggi (IPT) selaku entiti yang bertanggungjawab 
untuk menghasilkan bakat terutamanya dalam bidang-bidang berkemahiran tinggi.

Dalam konteks sektor pengajian tinggi, Pelan Pembangunan Pendidikan Malaysia 
2015 – 2025 (Pendidikan Tinggi) menekankan kepentingan untuk melahirkan 
graduan yang holistik, berciri keusahawanan dan seimbang menerusi lonjakan 
pertama daripada 10 lonjakan yang digariskan oleh Pelan tersebut. Selain itu, Dasar 
Keusahawanan IPT yang diperkenalkan sejak tahun 2010, juga meletakkan usaha 
untuk menganjak minda para pelajar IPT daripada hanya berfikiran untuk bekerja 
dengan majikan selepas menamatkan pengajian kepada graduan yang berkecimpung 
dalam arena keusahawanan dan menjadi pencipta pekerjaan atau ‘job creator’ 
dengan menawarkan peluang pekerjaan kepada individu lain setelah perniagaan 
mereka berjaya. 

Namun begitu, terdapat segelintir graduan menganggap keusahawanan sebagai 
kerjaya pilihan terakhir mereka sedangkan sebaliknya, harus ada jalan alternatif lain 
yang perlu diambil, lebih-lebih lagi dalam melengkapkan diri berdepan dengan situasi 
semasa yang penuh cabaran, pesaing yang ramai, peluang penempatan perkerjaan 
yang terhad, dan isu pengangguran yang tidak berkesudahan. Bahkan, ada antara 
graduan terlepas pandang yang mereka sebenarnya berpotensi dan berkemahiran 
untuk mencipta kejayaan melalui bidang keusahawanan.

Proaktif terhadap perkara ini dan dalam mendokong hasrat untuk menjadikan 
Malaysia sebagai negara keusahawanan yang unggul, KPT telah melaksanakan pelbagai 

inisiatif demi menggalakkan lebih ramai lagi pelajar IPT terlibat secara langsung 
dalam bidang keusahawanan semasa pengajian. Pelan Tindakan Keusahawanan 
yang diperkenalkan pada tahun 2013, telah melakar pencapaian yang menyaksikan 
peningkatan sebanyak lebih 30 peratus penyertaan pelajar dalam program dan 
aktiviti keusahawanan di IPT. Kejayaan ini menunjukkan komitmen tinggi KPT dalam 
menyediakan dasar yang berupaya mengubah minda pelajar ke arah berpemikiran 
keusahawanan.

Di bawah Pelan Tindakan Keusahawanan ini juga, kesemua 20 buah universiti awam 
termasuk politeknik dan kolej komuniti telah menubuhkan Pusat Keusahawanan. 
Pusat ini bertanggungjawab untuk merancang, menilai dan memantau pelaksanaan 
program keusahawanan di institusi masing-masing. Penetapan aspek pembangunan 
dan pendidikan keusahawanan sebagai satu daripada bidang keutamaan dan 
petunjuk prestasi utama institusi merupakan manifestasi komitmen pengurusan 
tertinggi IPT terhadap agenda keusahawanan. 

Kecemerlangan pelaksanaan Pelan Tindakan Keusahawanan IPT ini kemudiannya 
diteruskan dengan penambahbaikan strategi dan inisiatif untuk tempoh 2016 hingga 
2020. Pada tahun 2020 sahaja, lebih 68,000 pelajar direkodkan telah menjalankan 
perniagaan. Daripada jumlah tersebut, hampir 8,000 orang pelajar meneruskan 
aktiviti perniagaan selepas mereka menamatkan pengajian. Ini jelas membuktikan 
impak positif daripada pelaksanaan pelan tindakan yang telah dilaksanakan oleh 
Pusat-pusat Keusahawanan di IPT khususnya dalam meningkatkan kesediaan pelajar 
untuk menceburi dan memilih bidang keusahawanan sebagai satu kerjaya pilihan. 

Sebagai kesinambungan, pelan tindakan bagi tempoh lima (5) tahun seterusnya (iaitu 
2021 – 2025) juga telah dibangunkan. Pelan yang dilancarkan oleh YB Datuk Seri Dr. 
Noraini Ahmad, Menteri Pengajian Tinggi pada 19 Februari 2021 menggariskan tiga 
(3) teras, iaitu Ekosistem Keusahawanan Bersinergi; Kolaborasi Berimpak Tinggi; dan 
Inovasi dan Teknologi Dalam Keusahawanan. Di bawah teras-teras ini, terdapat tujuh 
(7) strategi dan 28 inisiatif keseluruhannya yang disenaraikan. Modus operandinya 
adalah untuk meningkatkan lagi penglibatan pelajar dalam bidang keusahawanan. 

KATA PENGANTAR

Selain itu, bagi memperkukuh kurikulum bidang keusahawanan, KPT juga telah 
melancarkan Garis Panduan Pendidikan Keusahawanan Bersepadu atau MOHE 
Guide To Entrepreneurship Integrated Education yang memfokuskan kepada lima (5) 
strategi dan 33 inisiatif sebagai panduan utama IPT dalam membangunkan kurikulum 
keusahawanan. Kedua-dua naskhah strategik ini menjadi rujukan induk IPT dalam 
memperkukuh lagi ekosistem keusahawanan, seterusnya menjadi satu daripada 
pemangkin untuk menjadikan Malaysia sebagai sebuah negara keusahawanan. 

Menerusi strategi dan inisiatif pembangunan usahawan yang dilaksanakan oleh 
KPT dan IPT sejak lebih satu dekad yang lalu, sejumlah besar usahawan pelajar dan 
graduan dalam pelbagai bidang telah berjaya dilahirkan. Variasi bidang ini termasuklah 
makanan dan minuman; perkhidmatan; kosmetik dan kesihatan; teknologi, fotografi 
dan audiografi; peruncitan; serta bidang kreatif dan tekstil. Pengetahuan “tacit” yang 
diperoleh oleh usahawan pelajar dan graduan ini sepanjang upaya untuk mengecapi 
apa yang mereka ada pada hari ini merupakan aset berharga yang perlu didendang 
kepada khalayak, terutamanya para pelajar yang ingin berkecimpung dalam arena 
ini. 

Justeru, bagi menyebar luas kepentingan dan manfaat bidang keusahawanan dalam 
membantu pelajar menjana pendapatan, seterusnya menjadikan mereka sebagai 
pencipta pekerjaan, buku “Usahawan Siswa: Memeta Haluan, Melakar Jaya” ini 
diterbitkan oleh KPT dengan kerjasama Universiti Malaysia Kelantan. Naskhah yang 
mengiktiraf kejayaan usahawan pelajar dan graduan ini turut meraikan semangat dan 
kekuatan mereka dalam menghadapi liku-liku dunia perniagaan. Karya ini mengangkat 
39 kisah perjalanan perniagaan usahawan pelajar dari 19 buah IPT terpilih sehingga 
mereka berjaya menempa kejayaan semasa dan selepas pengajian. Naratif eksklusif 
perjalanan perniagaan figura-figura ini dihimpunkan mengikut bidang keusahawanan 
yang diceburi, iaitu 11 lakaran kejayaan dalam bidang makanan dan minuman; enam 
(6) lembaran gemilang dalam bidang perkhidmatan; empat (4) citra niaga dalam 
bidang kosmetik dan kesihatan; tujuh (7) kanvas sukses dalam bidang teknologi, 
fotografi dan audiografi; enam (6) ceritera unggul dalam bidang peruncitan; dan lima 
(5) jejak gemilang dalam bidang kreatif dan tekstil.   

Hasrat penghasilan wacana ini adalah bagi memberikan motivasi dan inspirasi 
kepada pelajar dan khalayak pembaca yang berkeinginan untuk menceburi bidang 
keusahawanan dengan mengangkat catatan perjalanan sebenar usahawan pelajar 
ke dalam bentuk yang mudah untuk difahami dan dihayati. Satu demi satu lipatan 
pengalaman digarap agar dapat memberikan pengalaman pembacaan yang lebih 
nyata dan segar dengan kisah sebenar yang seolah-olah diceritakan sendiri oleh 
usahawan pelajar tersebut. Semoga dengan penerbitan naskhah ini juga akan 
mendorong IPT untuk lebih giat lagi melahirkan lebih ramai usahawan muda dalam 
kalangan pelajar yang mempunyai kualiti daya saing tinggi di samping bersedia 
menghadapi realiti dunia perniagaan.

Kekuatan tidak datang dari kesempurnaan fizikal seseorang tapi dari semangat dan dorongan dari 
insan yang kita sayang. Satu jenama produk makanan tradisional berlandaskan kasih sayang dan 
semangat dari seorang ibu, MAMA FOOD merungkai kisahnya….

PENGASAS MAMA FOOD

Mohd Naja Nafhan Bin Azman atau dikenali 
sebagai Naja Nafhan, merupakan Mahasiswa 
Ilmu Wahyu dan Sains Kemanusiaan Universiti 
Islam Antarabangsa Malaysia (UIAM). Beliau 
baru sahaja berjinak-jinak (Learning Person 
From Zero) dalam dunia perniagaan makanan 
bermula pada tahun 2018. Naja Nafhan juga aktif 
sebagai seorang penggiat seni budaya warisan 
Johor. Bakat beliau dalam menelusuri alat muzik 
Gambus telah diasah sejak sekolah rendah oleh 
almarhum ayah beliau sehingga dinobatkan 
sebagai Tokoh Siswa Negeri Johor tahun 2020.

Besar matlamat Naja Nafhan dalam bidang 
perniagaan khususnya “Food & Beverages” 
ini disebabkan beliau ingin membantu ibunya 
yang mahir dalam pembuatan makanan 
tradisional seperti Kuih Bakar, Bahulu, Aneka 
Kek Lapis, Biskut Raya. Sentuhan ibu memang 
tidak pernah mengecewakan!, ujarnya. Tidak 
mensia-siakan peluang yang ada dan mahu 
membantu lebih ramai ibu tunggal dan suri 
rumah sekitar kediamannya, beliau dibantu 
oleh lebih 60 orang ejen dan beberapa stokis 
untuk memperbesarkan lagi pasaran dan 
meningkatkan permintaan produk sulung iaitu 
Popia Sata Frozen ke seluruh negeri Johor, 
Melaka dan Kuala Lumpur. Produk beliau juga 
telah dipasarkan ke beberapa outlet sejuk beku 
di sekitar beberapa buah negeri ini. Kini, beliau 
mempunyai sebuah kilang memproses makanan, 
satu bangunan warehouse. 

Perjalanan perniagaan Mama Food

Beliau percaya bahawa kualiti produk memainkan 
peranan penting dalam menjalankan perniagaan, 
selain memberikan solusi terbaik kepada 
sasaran pelanggan, ianya juga memberi kesan 
positif masa panjang. Meskipun dengan hanya 
satu produk sahaja mempunyai kualiti terbaik, 
maka ke mana saja boleh pergi ke destinasi 
yang ingin dituju, biarpun kita masih bergelar 
Usahawan Small & Medium Enterprise (SME), 
tetap mendapat sambutan menggalakkan. Hasil 
air tangan ibu tiada tandingannya, maka dengan 
itu, beliau memilih MAMA FOOD sebagai 
penjenamaan produk beliau. Tahun 2020 

pastinya sangat mencabar buatnya! Syarikat 
Mama Food ini didaftarkan pada pertengahan 
2020 dan masih berterusan membina jenama 
yang dipercayai seiring kualiti produk yang 
dihasilkan. Menariknya, Mama Food bukan 
sahaja sebagai pengeluar produk, malah berjaya 
mewujudkan Akademi Mama Food dan kini 
sudah mempunyai Website E-Commerce yang 
tersendiri, melalui usahawan.mamafood.my.

Sifat tidak berputus asa dan tidak pernah 
mengenal erti lelah atas usaha keras beliau 
selama dua tahun akhirnya membuahkan hasil 
apabila produk keluaran MAMA Food mendapat 
kepercayaan penuh oleh rakyat Johor sehinggakan 
ramai yang telah mendaftar sebagai ejen jualan. 
Ejen turut dibekalkan dengan “Marketing Kit” 
untuk tujuan promosi. Dengan menubuhkan 
website e-dagang, pendaftaran untuk menjadi 
ejen lebih sistematik disamping memudahkan 
urusan jual beli kepada pelanggan. Kesungguhan 
menjalankan perniagaan secara langsung dapat 
membantu golongan tertentu seperti ibu tunggal 
dan suri rumah bagi mewujudkan peluang 
pekerjaan kepada mereka. Melalui sokongan dan 
dokongan daripada pihak Pusat Keusahawanan 
Universiti Islam Antarabangsa Malaysia (UIAM) 
sendiri, Naja Nafhan dilantik untuk mengetuai 
projek bersama rakan mahasiswa dan idea 
projek beliau terpilih sebagai Duta Jauhar 
Mahasiswa Harapan Masyarakat (MHM 1.0) 
anjuran Yayasan Pelajaran Johor (YPJ) sepanjang 
tahun 2020 hingga 2021.

Mama Food juga mendapat sokongan daripada 
pelbagai jabatan kerajaan negeri, agensi 
tempatan dan kedai-kedai di sekitar negeri 
Johor seperti Jabatan Pertanian Batu Pahat 
& Negeri Johor, Pertubuhan Peladang Negeri 
Johor, Perbadanan Usahawan Johor (PUJB), 
Cloudswired Network dan Frozen Food. Di 

samping itu, beliau turut menghadiri kursus 
selama 2 hari 1 malam di Melaka, banyak ilmu 
perniagaan yang dipelajarinya sehinggakan 
membuahkan hasil setelah dipraktikkan ke dalam 
perniagaan menjelang tahun 2021. Kesan costing 
produk yang betul, maka banyak kelebihan yang 
boleh dicapai serta dapat selesaikan masalah 
kewangan dengan mudah. Meyedari bahawa 
pentingnya ilmu dalam gerak kerja perniagaan, 
maka beliau menghadiri kelas perniagaan yang 
diwujudkan oleh sesama rakan niaga mahupun 
kelas berbayar untuk menambahkan lagi ilmu 
pengetahuan. 

Cabaran oleh Mama Food

Setiap perniagaan tidak lari dari permasalahan 
dan cabaran perniagaan. Begitu juga dengan 
Mama Food, antara cabaran-cabaran yang 
terpaksa diharungi adalah:-

1.	 Plagiat Resepi
Mentor dan Pasukan yang komited dan 
kompeten sangat penting. Namun beliau 
perlu berhati-hati dan tegas dengan 
mewujudkan sistem yang baik dalam bekerja. 
Pernah terjadi resepi di ambil tanpa izin 
oleh staff sendiri yang baru bekerja selama 
sebulan.

2.	 Cabaran Pasca COVID-19 
Strategi yang tersusun rapi sangat penting 
biarpun kita diuji dengan merudumnya 
ekonomi di Malaysia. Beliau percaya industri 
makanan boleh bertahan dengan stabil 
kerana ianya merupakan keperluan utama 
rakyat Malaysia.

3.	 Ilmu Perniagaan & Pemasaran
Sepanjang 2020, pelbagai kesilapan besar 
yang berlaku. Salah satu kesilapan beliau 
ialah “Menu Engineering & Costing Product”. 
Setiap bulan pull on jualan tetapi keuntungan 
tidak tinggi. 

Mama Food melakar kejayaan

Kejayaan terbesar yang di lakar oleh Mama Food 
apabila bejaya menubuhkan Akademi Mama 
Food yang mana akedemi ini turut mengadakan 
beberapa siri kelas memasak sepanjang pasca 
COVID-19, antaranya seperti kelas popia otak-
otak dan kelas membuat ABC, Cendol & Laksa. 
Akademi ini juga turut memberi peluang bagi 
para alumni universiti supaya mahir dalam 

penyediaan makanan disamping  boleh menjana 
pendapatan sampingan. Sehingga kini Mama 
Food mempunyai lebih 60 orang ejen jualan di 
seluruh negeri Johor, Melaka dan Kuala Lumpur. 
Mama Food juga tidak lupa kepada golongan yang 
kurang bernasib baik diluar sana, jadi inisiatif 
beliau adalah dengan memberi peluang pekerjaan 
kepada ibu tunggal dan suri rumah dalam usaha 
mereka dapat menyara kehidupan keluarga. Mama 
Food turut terlibat dengan geran peruntukan yang 
kendalikan oleh Yayasan Pelajaran Johor (YPJ) iaitu 
menyediakan geran Duta Jauhar, Perbadanan 
Usahawan Negeri Johor (PUJB) melalui Geran 
Orang Lokal (GOL) dan beberapa geran melalui 
program-program IPTA di seluruh Malaysia.

Mama Food mempunyai perancangan masa 
hadapan

Impian beliau tidak terhenti setakat itu, Mama Food 
kini dalam usaha untuk membangunkan syarikat 
menjadi SDN. BHD di samping memperbesarkan 
saiz syarikat bersama pekerja dan mempelbagaikan 
lagi produk berkualiti keluarannya. Bagi 
memudahkan penghantaran produk ke seluruh 
outlet dan ejen-ejen jualan setiap daerah dan 
negeri, beliau bercadang untuk membeli sebuah 
kenderaan sejuk beku bagi memudahkan operasi 
logistik. Cold Room Storage yang berharga 50 ribu 
ringgit diperlukan bagi memudahkan penyimpanan 
berskala besar serta dapat menampung pelbagai 
produk keluarannya. Harapan beliau satu hari 
nanti untuk mencapai sasaran jualan satu juta 
pertama. Seterusnya jualan bulanan dan tahunan 
meningkat sehingga mencapai tujuh angka jumlah 
pendapatan. Menjelang 2023, iaitu dua tahun lagi, 
beliau bertekad untuk mencapai status halal bagi 
sebarang produk keluaran Mama Food, kerana 
memudahkan untuk memasarkan ke peringkat 
antarabangsa seperti Dubai dan negara ASEAN.

 
Beliau menggesa kepada semua masyarakat 
terutamanya para pelajar yang berminat 
untuk menjadi usahawan dalam apa bidang 
sekalipun, agar meneruskan minat mereka 
kerana minat boleh dikembangkan dan 
dijadikan sebagai kerjaya bahkan mampu 
untuk menjana pendapatan disamping 
memberi peluang pekerjaan kepada orang 
lain. Sesuatu itu tidak akan menjadi 
kejayaan sekiranya kita tidak mengambil 
langkah pertama untuk memulakannya.

Terima kasih beliau ucapkan kepada pihak 
Pusat Pembangunan Keusahawanan, 
UIAM kerana banyak memainkan peranan 
penting, memberi sokongan dan nasihat 
yang berterusan dari awal perjalanan 
syarikat beliau sehingga kini, memberi 
peluang dan juga memberi tunjuk ajar 
dalam menjadikannya seorang usahawan 
yang  berjaya mengurus selok belok 
perniagaan. 

Alhamdulillah bersyukur kita ke hadrat Allah s.w.t kerana dengan limpah izin dan kurnianya, sebuah 
buku yang memaparkan perjalanan dan kisah kejayaan usahawan mahasiswa berjaya dihasilkan. 
Jutaan penghargaan dan terima kasih kepada pihak YB Menteri Pengajian Tinggi kerana sentiasa 
memberi sokongan dan dorongan terutamanya dalam memperkasakan agenda keusahawanan dalam 
kalangan mahasiswa Institusi Pengajian Tinggi (IPT).

Ucapan jutaan terima kasih juga dirakamkan kepada semua tenaga penggerak yang menjadi tulang 
belakang dan bertungkus lumus memberi kerjasama yang erat dalam menyiapkan sebuah buku 
Usahawan Siswa: Memeta Haluan, Melakar Jaya.  

Sekalung penghargaan kepada Unit Keusahawanan, Bahagian Perancangan dan Penyelidikan Dasar, 
Kementerian Pengajian Tinggi (KPT) kerana memberi kepercayaan serta tanggungjawab kepada 
Universiti Malaysia Kelantan (UMK) untuk menghasilkan sebuah buku yang bukan sahaja memberi 
impak kepada pembaca malah memberi sumber inspirasi dan panduan kepada mahasiswa khususnya. 
Sekalung penghargaan juga dirakamkan kepada Naib Canselor, Universiti Malaysia Kelantan (UMK) 
atas penambahbaikan buku ini menerusi lontaran idea dan bimbingan. 

Terima kasih tidak terhingga kepada semua pengarah-pengarah pusat keusahawanan Institusi 
Pengajian Tinggi (IPT) dan para penulis yang telah memberi sokongan padu dalam melahirkan naskah 
penulisan ini. Sekalung tahniah diucapkan kepada usahawan mahasiswa yang telah terpilih mewakili 
Institusi Pengajian Tinggi (IPT) masing-masing untuk dimuatkan dalam buku ini sebagai tatapan 
pembaca.  

Tidak lupa juga kepada semua pihak yang terlibat secara langsung mahupun tidak langsung dalam 
pembikinan buku ini. Semoga dengan penerbitan buku Usahawan Siswa: Memeta Haluan, Melakar 
Jaya, mampu menjadi panduan berguna dan mendorong pembaca terutamanya dalam kalangan 
mahasiswa untuk lebih cenderung menjadi seorang usahawan samada semasa mereka masih belajar 
mahupun setelah bergraduat kelak.

KEMENTERIAN PENGAJIAN TINGGI

No. 2, Tower 2,
Jalan P5/6, Precinct 5,

62200 Putrajaya, Malaysia

Pembentukan masyarakat Malaysia yang berpemikiran 
keusahawanan merupakan asas dalam menjadikan 
Malaysia sebagai sebuah negara keusahawanan unggul 
menjelang 2030. Penerapan budaya keusahawanan 
melalui pelaksanaan enam Teras Strategik di bawah Dasar 
Keusahawanan Negara (DKN) merupakan pemangkin 
kepada proses transformasi ekonomi inklusif dan komuniti 
keusahawanan negara. Sejajar dengan hasrat kerajaan 
melalui pembentukan DKN yang melibatkan pelaksanaan 
program pembangunan keusahawanan yang merangkumi 
kemudahan pembiayaan, pembangunan infrastruktur, 

aktiviti penyelidikan dan latihan serta kemahiran di kesemua Institusi Pengajian Tinggi (IPT) di Malaysia supaya ia 
mampu menjadi platform untuk melahirkan dan mencipta para graduan berminda keusahawanan kelas pertama. 
Penglibatan mahasiswa dalam aktiviti keusahawanan telah memberi nilai tambah bukan sahaja dalam bidang 
berkaitan semata-mata, namun ia juga turut mendedahkan mereka dengan pelbagai kemahiran keusahawanan 
melalui penciptaan produk dan perkhidmatan baharu sekali gus menyokong pembangunan dan pertumbuhan 
ekonomi negara serta menjadi pencipta pekerjaan (job creator). 

Selari dengan matlamat Pelan Tindakan Keusahawanan IPT 2021-2025, buku ini telah digarap berdasarkan enam 
kategori utama perniagaan berteraskan inovasi dan teknologi iaitu perniagaan kosmetik dan kesihatan, perkhidmatan 
fotografi dan audiografi, produk makanan dan minuman, aktiviti peruncitan, bidang seni kreatif dan tekstil serta 
perkhidmatan pengkhususan.  Seramai 39 usahawan dalam kalangan mahasiswa dan graduan yang berjaya 
menempa nama dengan meraih pelbagai anugerah dan kejayaan melalui pembentukan inovasi produk, proses, 
pemasaran, peralatan dan pembungkusan melalui pemikiran kreatif dan inovatif. Selain itu, buku ini turut 
menceritakan tentang perjalanan suka dan duka mereka sepanjang bergelar usahawan yang boleh dijadikan iktibar 
dan contoh tauladan yang baik kepada individu yang ingin menceburkan diri dalam dunia keusahawanan. Semoga 
penerbitan buku Usahawan Siswa: Memeta Haluan, Melakar Jaya ini, mampu menjadi wadah ilmu yang berguna 
sekali gus menjadi perangsang kepada jiwa-jiwa yang dahagakan perubahan dan menjadi inspirasi khususnya kepada 
para mahasiswa untuk menerokai bidang keusahawanan sebagai satu kerjaya pilihan.  

